
Obraćanje  Visokog
predstavnika,  Wolfganga
Petritscha,  povodom
pokretanja  Televizije
Federacije BiH
Veoma mi je drago što sam večeras ovdje, kao svjedok
pokretanja Federalne televizije.

Kao što nam je svima poznato, pokretanje ove televizije odavno
se očekuje. Ono je nekoliko puta odgađano, no taj čas je
konačno došao.

Vjerujem da će nova televizija izražavati interese Bošnjaka i
Hrvata i svih ostalih građana Federacije, te da će ona s
vremenom prerasti u televiziju sa kojom će se identificirati
svi njeni građani. Federalna televizija je napravljena upravo
za gledaoce.

To će biti njihova televizija – u pravom smislu riječi javna
televizija, kojom neće manipulirati stranke niti vlasti, nego
ona  koja  će  se  truditi  da  zadovolji  potrebe  svih  slojeva
društva.

Želio bih da izrazim svoju zahvalnost svima koji su omogućili
pokretanje Federalne televizije:

rukovodstvu, novinarima, urednicima, tehničkom osoblju i
drugim članovima osoblja u ovoj kući,

Vijeću Federalne televizije,
tehničarima koji su posljednjih nekoliko dana proveli na
terenu pripremajući predajnike uz podršku osoblja CRA I
OHR-a,
donatorima koji su spremni donirati 20 miliona maraka za
novi RTV sistem, čiji je dio Federalna televizija – a
osobito Evropskoj uniji, koja je najveći donator,
hrvatskoj  vladi  i  HRT-u,  koji  konkretno  podržavaju
uspostavljanje novog sistema,
i konačno mome osoblju, mome zastupniku za RTV sistem
Johnu Sheareru i mojim ekspertima za razvoj medija.

Sa pokretanjem Federalne televizije, BHTV prestaje postojati.
Ona je ispunila svoju ulogu, i u dobrim i u lošim vremenima,
no sada mora ostaviti prostor za nove televizijske kuće. Jedan
dio BHTV-a biće uključen u Federalnu televiziju; drugi dio će
se uključiti u PBS.

Budući  javni  RTV  sistem  BiH  će  se,  kako  je  predviđeno,
sastojati od tri osnovna dijela: Federalne televizije, RTRS-a
te državnog emitera koji će pokrivati cijelu zemlju. Pokretanje
Federalne  televizije  predstavlja  korak  ka  tom  konačnom
sistemu,  koji  će  služiti  cijeloj  zemlji  i  svim  njenim
građanima.

Uspostavljanje ovog novog sistema, kao što svi znamo, bilo je
i  biće  i  dalje  težak  proces.  Nemojte  očekivati  čuda.  Za
produkciju dobrog programa i obezbjeđenje TV signala koji će
dopirati do svakoga potreban je novac i odgovarajuća tehnička
oprema; i za kupovinu dobrog stranog programa potreban je
novac; za obučavanje ljudi i zapošljavanje kvalitetnog novog
kadra treba vremena. Trenutno radimo na iznalaženju sredstava
u okviru međunarodne zajednice za kupovinu opreme koja će
zadovoljavati  potrebe  digitalnog  doba  –  opreme  koja  je
neophodna za produkciju onakvog domaćeg programa kakav građani



BiH žele i zaslužuju.

Zadaci javne televizije su teški:

Ona  je  dužna  da  obezbijedi  širok  raspon  programa,  od
informativno-političkog  do  zabavnog,  kulturnog,  obrazovnog,
dječijeg programa.

Od nje se traži da uzme u obzir potrebe svih građana, i
jednostavnih i sofisticiranih, i mladih i starih.

Ona mora izvještavati o političkim događajima bez pokazivanja
naklonosti prema jednoj ili drugoj političkoj stranci.

Konačno, ona mora uzeti u obzir jezičke, kulturne i socijalne
tradicije svojih gledalaca.

To je ogroman izazov, međutim današnje pokretanje Federalne
televizije je događaj koji obećava.

Završiću time što ću svima poželjeti sreću u ovom izazovnom i
izuzetno vrijednom poduhvatu.


